
Enformaziuns y Comunicaziuns

Consëi de Ploania: En vëndres ai 10 de novëmber ales 20:00, él sontada dal Consëi 
de Ploania, te salf de calogna.

Ministronc nös: En dedôlönesc ai 7 de novëmber ales 15:15 él te dlijia la pröma 
proa por mitans y mituns co empara da jí a sorví a mëssa.

Encuntada con le Vësco: En sabeda ai 11 de novëmber ales 15:00 él le Vësco co 
dá l’Ere Sant, te dlijia da Corvara. 

Preparaziun al Bato: La Uniun dles Ëres Catoliches de nosc decanat enviëia i 
geniturs co á en picio da bacé, pêrs co aspeta, toc y totes de nosc decanat ala 
preparaziun al Bato, en sabeda ai 11 de novëmber dales 15:00 ales 17:00, te salf de 
calogna a San Ciascian. Prenotaziuns al 0471/849372.

Rorate dles Families: Aste vëia da cianté? Spo ví a daidé abelí le Rorate dles 
Families, la pröma domëgna d’Advënt ai 3 de dezëmber ales 10:00. Al vën tigní 
proes da cianté, a chëres che mitans y mituns dla mesana y elementara d’Al Plan 
é bel enviés. I s’encuntun dagnora le dedemesaledema, plü avisa ai 8, 15 y 22 de 
novëmber ales 15:30, te salf dles manifestaziuns. Le vëndres ai 1. de dezëmber ales 
15.30 él te salf la proa generala. Le grup vën ensigné jö da Manuela y Herta.

KVW Seniorenclub: En dedemesaledema ai 8 de novëmber ales 15:00 s’encuntun 
te salf dles manifestaziuns d’Al Plan. Al sará l’apotecher Karbacher co tin en referat 
sora les medejines. Al sará ince la lîta dal comité nö. Dedô ciastagnada.

Patrones Mareo: La Uniun dles Patrones Mareo enviëia ai 17 de novëmber da jí 
a Valdaora tla ostaria ”Alten Goste” a törggelen. En chë sëra vëgnel ince tigní la 
sontada generala. Al é da paié 15,00€ a ce y da se prenoté anter i 11 de novëmber pa 
Verena al nr. 340/3455675. Bëngnüdes é ince patrones co fajess ienn pert dla uniun.

Dotur: Le dotur Edo Agreiter é demez cina ai 8 de novëmber. Al vën sostituí dla 
doturia Mahlknecht, che an ciafa al numer 349/0667034.

Dal Vagnele do San Mateo 23, 1-12

Gejú s’á ôt pormez al popul y a sü discepui 2y á dit: Söle scagn de Mosè s’á 
sonté i stüdiés dla lege y i farisêi. 3Fajede y tignisse a döt ci ch’ai ves dij; mo 

n’orede s’orienté do ci ch’ai fej; deache ai baia ma, mo ne fej nia aladô. 4Ai ciola adöm 
de gran pëisc y ti ai ciaria ala jont söles sciables, mo enstësc ne n’ôi gnanca mené en 
dëit por i armere. 5Döt ci ch’ai fej, fejai ma por che la jont i vëighi: ai desleria i cioi de 
oraziun y arlungia i batotli pa sü guanc, 6pa vigne past da festa oressai le post d’onur 
y tla sinagoga i pröms posć, 7söles strades y söles plazes se lasciai ienn salüdé y 
se fej intitolé rabbi (maester) dla jont. 8Os deperpo ne desses nia ves lascé dí rabbi; 
deache ma önn su é osc maester, os endere sëis düc fredesc. 9I ne desses gnanca 
ti dí a degügn söla tera pere; deache ma önn su é osc pere, chël tal cí. 10I ne desses 
gnanca ves lascé dí maester, deache ma önn su é osc maester, Crist. 11Le maiú de 
os dess ester osc sorvidú. 12Deache chël co s’enalza enstës, vën arbassé, y chël co 
s’arbassa enstës, vën inalzé. Parora dal Signur! - Lalt a te, Gejú Crist!

Önn su é osc pere, önn su é osc maester!

Gejú á dit: „Chi co crëi te me, vir ince sce ai mör!“
La comunité d’Al Plan tol comié da Paul Trebo

mort en Gnissant al’eté de 90 agn.
Ai familiars les condolianzes plü sontides. Che Paul palsi tla pêsc.

La pêsc é encö te nostes mans!

Encö i recordunse endô, chi soldas de nüsc paisc y 
ince de paisc foresć, co á lascé söa vita söle ciamp 

de vera, gonot por valurs alc y stersc. Porsones co á 
combatü o mossü combater por en travert y en ideal te 
chël ch’ai cherdea, porsones co á lascé söes families y á 
ince combatü por le bën de söa jont y de söa tera. I n’orun 
nia desmoncé i sacrifizi che ëi á fat, mo i n’orun gnanca 
desmoncé che aldédancö ól ince ester nosc contribut, por 
che chisc sacrifizi ne sides nia stés düc por nia. Te nüsc 
tomps ánse nos le compit tles mans, da tigní alalt la pêsc 
y la vita, da la defëne de por de da chi co la mët al prigo 
- alüsc ince massa bunmarcé. I messun enstësc ester 
stromonc de pêsc: te familia, te paisc, tal monn. 




